
Puji syukur tansah kita aturaken dhumateng Allah subhanahu wata’ala
ingkang Maha Pirsa sedaya ingkang nyata ketingal lan punapa ingkang
ghaib. Namung dhumateng Allah kita manembah dan nyuwun pitulungan.

Shalawat lan salam kita aturaken dhumateng junjungan kita, Rasulullah
shallallahu “alaihi wasallam ingkang sampun paring tuntunan gesang lan
tuladha ingkang sae dhumateng sedaya umat.

Allah Ta'ala paring pangandikan,

“He para wong Mukmin kabeh, sira padha wedia ing Allah kalawan sajatining
wedi, lan sira aja padha mati, kajaba mati Islam.” (QS. Ali Imran: 102)

Jamaah shalat Jumat Engkang Berbahagia

Sakmenika kita sampun mlebet warsa ingkang inggal wonten ing Islam,
inggih punika warsa 1443 H.Tahun baru Islam 1443 H. Kita sami-sami
sampun tilaraken warsa kang sampun lewat 1442 H.

Mugi-mugi punapa kemawon amal saleh ingkang sampun kita amalaken
tansah dipun tampi dening Allah subhanahu wata'ala. Lan sedaya

amal tumindak kang ala estu-estu dilebur lan diampuni dening Allah
subhanahu wata'ala.

Ing warsa inggal menika monggo-monggo kita sedaya hanggadahi
komitmen ingkang kiat, mujudaken kesalehan lan kesaenan pribadi
dhumateng Allah subhanahu wata’ala ingkang maksimal, semanten ugi
kesaenan pribadi tumrap tiang sanes wa bil khusus dhumateng sesame
tiyang Islam.

Lan miturut khatib, sak meniko mboten wonten program kang luwih
minulya kanggene tiyang Islam kejawi ngrumat kalimat Tauhid kanthi
tenanan, ampun ngantos saya dangu, saya tambah umur tauhidipun
tambah luntur, napa malih ical saking manahipun tiyang Islam, wal
‘iyyadzu billah.

Allah subhanahu wata’'ala ndawuhaken,

“Awit saka kang kaya mangkono iku Muhammad, sira ngajaka sarta
tumindaka kang jujur, ngestokake apa kang wus pinarentahake ing sira. Lan

sira aja manut hawa nafsune wong-wong iku, sartha dhawuha: “ Aku iman
marang kitab kang diturunake Allah.” (QS. Asy-Syura: 15)

Lajeng saleresipun napa perkawis ingkang saget kita sedaya lazimi
kangge ngrumat kalimat tauhid supados terus nancep mantep kiat
wonten ing sanubari kita? Ingkang kedah kita gadhahi utaminipun inggih
punika satunggaling keyakinan bilih:

Jamaah shalat Jumat Engkang Berbahagia

Sepindah: Kalimat Tauhid Menika Kunci Mlebet Surga

Kalimat tauhid menika ingkang dados penjamin tiyang ingkang gesang
wonten alam donya samangkeh saget mlebet suganipun Allah subhanahu
wata'ala piyambakipun dibebasaken saking siksa alam kubur lan siksa
wonten neraka.

“Sangking sahabat Mu’adz bin Jabal, bilih kanjeng Nabi Muhammad

shallallahu ‘alaihi wasallam paring sabda: Sapa wonge kang akhir pangucape

yaiku kalimat Laa llaaha Illallah mesi bakal dilebokake surga.” (HR. Abu
Dawud No. 3116)

Kalimat tauhid menika ugi dados sebab Allah kedah ngutus para Rasul,
ndakwahaken kitab suci lan semanten ugi sebab kalimat tauhid menika
Allah nyiptakaken dunia lan akhirat, Surga lan Neraka.

Kalimat menika ingkang diarani Syahadah Udzma (Kesaksian Agung),

amargi ingsun Allah piyambak ingkang paring kesaksian dhumateng
dirinipun.
Allah subhanahu wata’ala paring pangandikan:

“Allah wus amratelake, sanyata ora ana Pangeran kang wajib disembah
kajaba mung panjenengane piyambak, lan para Malaikat sarta pa wong-wong
kang padha duwe kawruh uga win padha mratelake kang mangkono mau,
Allah iku jumeneng kalawan Adil. Ora ana pangeran kang wajib sinembah

kajaba mung panjenengane piyambak kang Maha Prakosa tur Maha
Wacaksana.” (QS. Ali ‘Imran: 18)

Wonten hadits dipun jelasaken bilih syarat tiyang pikantuk syafa’atipun
kanjeng Nabi benjang ing dinten kiamat, inggih menika kang hanggadahi
kalimat tauhid kang murni.

Ngendikanipun Rasulullah shallallahu ‘alaihi wasallam,

“Wong kang paling bahagia kerana syafaatku ing dina kiyamat yaiku wong

kang ngucapake kalimat iku ikhlas saka manah dan piyambake.” (HR. Al-
Bukhari No. 99)

Kaping Kalih: Kalimat paling Inggil lan minulya

Menawi kita sedaya kersa ngangen-angen, saleresipun mboten wonten
satunggal kemawon kalimat ingkang ampuh, inggang luhur lan ingkang
hanggadahi daya lan upaya kang aggung wonten alam donya menika
kejawi kalimat tauhid Laa Illaaha Illallah.

Monggo para jamaah sedayanipun sami ngraosaken kasunyatan menika.
Punapa saget kados mekaten? Tentunipun jawaban paling gampil inggih
menika kerana kalimat tauhid menika asalipun saking Allah subhanahu
wata’'ala

Allah subhanahu wata’ala ngendika,

Lan panjenengane Allah andadekake tembunge wong-wong kang kafir dadi
asor, dene kalimate Allah dadi luhur, Allah iku Maha Gagah sarta Maha
Wacaksana. (QS. At-Tawbah: 40)

Kalimat Ulya miturut penjelasanipun sahabat Ibnu Abbas tegesipun
kalimat Laa Ilaaha Illallah.

Mekaten ugi kalimat tauhid menika kalimat kang paling sae wonten alam
donya. Ngungguli sedaya kalimat-kalimat makhlukipun ingkang paling
sae. Sanadyan sedaya kalimat kesaenan makhlukipun dipun kempalaken,
saestu mboten bakal nandingi kalimatipun Allah sekedik kemawon.

Allah subhanahu wata’ala ngendika,

“Apa sira durung sumurup, kapriye Allah anggone andamel sanepan kalimah
kang becik, yaiku kalimah laa ilaaha illallah? iku kaya sawijining wit kang
becik, oyode tetep ana ing bumi, dene pange ana ing langit.” (QS. Ibrahim:
24)

Rasulullah shallallahu ‘alaihi wasallam ugi paring sabda:

“Sak becik-becike donga yaiku ana ing padang arafah, lan sak becik-beciking
kalimat sing tak ucapake, lan para nabi sakdurungku yaiku kalimat laa ilaaha
illallah ora ana sekutu kanggone Allah, kang nduweni kerajaan lan pujian.
Lan Insun Allah kang Maha kuaos tumrap sedayanipun perkawis.” (HR. At-
Tirmidzi No. 3585)

Jamaah shalat Jumat Engkang Berbahagia

Kaping Tiga: Kalimat Kang Abadi

Kita asring mersani wonten tiyang saleh kang sampun tilar utawi seda
ananging nasehat-nasehat utawi pitutur luhuripun tasih dipun ucapaken
tiyang kathah. Kados dene tiyang ingkang nggadahi ucapan menika taksih
sugeng wonten ing alam donya.

Semanten ugi menawi donya menika sampun hancur lebur ateges
kedadosan kiamat, ananging kalimatipun Allah, kalimat tauhid menika
bakal tasih abadi mboten tumut hancur. Kados dene Dzat ingkang
nggadhahi kalimat menika kang Maha Gesang mboten bakal pejah.

Allah subhanahu wata’ala ngendika,

“Lan panjenengane Allah ndadekake kalimat Tauhid tetep tumrap para tedhak
turune, supaya dheweke padha bali marang agama Ibrahim.” (QS. Az-Zukhruf:
28)

Wonten ing tafsir Jalalain, Imam Suyuthi njelasaken: Maksudipun ayat
menika bilih Allah bakal ndamel anak turunipun Nabi Ibrahim menika
anak turun kang mengesakan Allah subhanahu watd’ala, ugi Allah badhe
paring petunjuk tumrap penduduk Mekah supados nilar sesembahan
dhumatheng berhala, wangsul dhumateng sesembahan Allah kang Maha
Tunggal.

Jamaah shalat Jumat Engkang Berbahagia

Mekaten materi khutbah Jumat ingkang saged kawula dhumatengaken,
mugi dados pitutur ingkang manfaat lan nasehat ingkang minulya kunjuk
khatib pribadi lan jamaah sedayanipun.

